
Leeruitkoms:

Hierdie gedeelte van jou studie behoort jou in staat te stel om die bronne wat God gee vir
verandering in 'n mens se lewe te ken.

Selfstudie-opdrag:

Dink aan ‘n bepaalde probleemarea in jou lewe (bv aggressie, onvergewensgesind-
heid) . Maak ‘n lysie van die bronne wat God aan jou voorsien om te verander.

2.9 GOD SE VOORSIENING VIR VERANDERING
Die berader kan niemand verander nie. Dit is God wat verander. Hy gee ‘n nuwe hart en lewe
deur sy Heilige Gees. Die Heilige Gees gebruik middele om die verandering te weeg te bring:
Die Bybel, mense, Christelike kultuur en die skepping.

2.9.1 Die Bybel

2.9.1.1 Die beoordeling van die hart
Hoe sal ‘n mens ooit die hart van 'n ander persoon verstaan? Hebreërs 4:12 wys hoe die
Woord van God funksioneer sodat die berader en beradene die hart kan leer ken.

Die woord "beoordeel" beteken: (1) Dit gee rigting - dit wys waar die probleem lê; (2) Dit
analiseer - dit wys hoe die hart funksioneer.

Die Skrif gee rigting in berading en wys waar lê die probleem en analiseer dit dan. Die mens
struktureer deur sy denke die wêreld waarin hy dink hy kan leef. Uit hierdie denke kom die
mens se motiewe: dit wat hom dryf, die redes waarom hy dinge doen.

Die Skrif analiseer die motiewe en maak hulle oop sodat mens hulle kan herken. Op hierdie
wyse kom daar 'n bewustheid van wat in jou hart aangaan. Dit is God se agenda vir
verandering.

2.9.1.2 Bekering
Die veranderingsproses om oor te gaan van die doringboom na die vrugteboom word beskryf
deur die woord “bekering” (Grieks = metanoia).
Bekering is 'n wegdraai van die afgode na die lewende God. Johannes die Doper preek dat
die mense hulle moet bekeer en die vrugte dra wat by die bekering pas. Bekering gebeur in
die innerlike en dra uiterlike / sigbare vrug.

Deur bekering word ‘n mens vrygemaak van valse beheer sodat hy God vertrou. 'n Persoon
wat beheer word deur vrees vir mense dra dorings soos aggressie, spanning, leuens,
ensomeer. As hy deur die Heilige Gees beheer word, dra hy vrug: waarheid praat,
waagmoed, ensovoorts.

Die Bybelse berader werk met basiese Bybelse kategorieë en hy moet die kategorieë
vertrou:

hulle is deur God daargestel.

2.9.1.3 Godsopenbaring
God openbaar Hom op elke bladsy van die Skrif. Vir verdere toeligting kan hoofstuk 4-7 van
Jay Adams se "A Theology of Christian Counseling" gelees word.

2.9.1.4 Die mens se vyande
Die Skrif openbaar ook wie die mens se vyande is: sy ou natuur, die wêreld en die duiwel.
Slaan toepaslike Skrifgedeeltes na, soos byvoorbeeld Genesis 3, Matteus 4:1-1, Efesiërs
6:10-17, Romeine 8:1-17, 1 Timoteus 4:1-5

2.9.1.4 God se beloftes
Ons vind God se beloftes orals in die Bybel. Watter beloftes kan jy opnoem?



2.9.1.6 God se bevele
God se bevele is opgesom in sy wet (Eksodus 20) en word in die res van die Woord op baie
wyses bekend gemaak.

2.9.2 Mense
God gebruik ook mense in die proses van verandering. Mense is sy instrumente deur wie Hy
werk, sodat ander beïnvloed kan word en lewensvervulling kan kry. Deur mense begelei God
die mens om realisties na homself te kyk, en ook om verlossing en bevryding te ervaar.
Hierdie kursus se doel is juis om God se mense toe te rus om hierdie werk te doen. Die
laaste vak in Semester 1: “Berading in elke dag se lewe” handel juis hieroor.

2.9.3 Christelike kultuur
Die Christelike kultuur van sang, belydenisse en literatuur is bronne wat God aan die Bybelse
berader gee om mense te begelei om in God se teenwoordigheid te lewe. Studie in die
teologie is onmisbaar vir die Christelike berader. Kyk na die aanbevole navorsingsbronne.

2.9.4 Skepping
God gebruik ook sy skepping om sy sorg, voorsiening en almag aan die mens bekend te
maak (Romeine 1). 'n Mens kan nie anders as om in die oggend op te staan en hom nie vas
te loop teen God se skepping nie.

Dit is absoluut noodsaaklik om God te ken en te groei in die kennis. Dit geld vir die Bybelse
berader sowel as die persone wat hy begelei.

2.10 TOEPASSING

GEVALSTUDIE: CLYDE

Die volgende gevalstudie word gebruik om die voorafgaande teorie oor verandering te
illustreer. Die storie oor Clyde verduidelik die stories in ander mense se lewens en hoe hulle
kan verander.

Situasie van verlede
Clyde se ouers het stad toe getrek toe hy in standerd 5 was. Dit was 'n moeilike aanpassing.
Sy pa was 'n suksesvolle verkoopsman en is bevorder tot streeksbestuurder. Clyde onthou
hoe die kinders hom gespot het as 'n lomp seuntjie en gesê het hy is Sneeuwitjie se dwergie.

Sy ouers was veeleisend - veral sy pa. Hy moes A's kry en na die beste skool gaan. Hyself
sê hy wou nie medies studeer nie, maar eintlik Engels. Sy pa het egter gesê hy betaal nie as
Clyde nie in 'n professionele rigting studeer nie. Sy ouers was nie tevrede met die ander
meisies met wie hy uitgegaan het nie alhoewel met sy huidige vrou is hulle tevrede. Sy was
meer aggressief en het geweet wat sy wou doen.

Kommentaar: Daar word dikwels in berading aanvaar dat 'n mens se persoonlikheid deur sy
verlede bepaal word. Die Bybelse berader stem nie hiermee saam nie, maar glo dat sy
geskiedenis wel sal help om Clyde te verstaan. Die vraag is wat word bedoel met
persoonlikheid: is dit motiewe, gedrag, emosies of alles saam wat dan in kategorieë ingedeel
word? En is die persoonlikheid dan die gevolg van dit wat in sy/haar lewe gebeur het of
geleer is.



Ons weet die situasie is die plek waar alles gebeur en dit help ons om te verstaan dat ‘n
mens met die hart (die motiewe, begeertes, vrese en denke, innerlike mens - Bybelse term
vir hart “Leb”) sulke besluite in so ‘n situasie kan neem.

Huidige situasie
Clyde is 35 jaar oud. Hy is getroud en het twee seuns: 10 en 12 jaar. Hy is 'n mediese
dokter. Hy is intelligent en het baie opleiding ondergaan. Fisiek is hy kort met dik brilglase
en kom lomp of ongrasieus voor in sy bewegings. Sy huwelik is op die rotse.

Hy ondervind baie druk in sy werk: hy moet lang ure werk; die hoof van die hospitaal wat die
werk vir Clyde gegee het, het 'n sterk opinie ten gunste vir aborsie. Watter standpunt moet hy
inneem, hoe moet hy optree? Hy wil 'n goeie verhouding behou.

Toekomstige situasie
Daar is druk wat uit die toekoms na hom kom! Van sy grootste konflikte het te doen met die
toekoms.
* Sy kinders is tieners - hy het nie verhouding met hulle nie (werkdruk) - hy voel hy gaan

hulle verloor (hy onthou hoe hy gevoel het oor sy pa wat hom ook verloor het)
* Sy ouers word oud - hulle is nog veeleisend - dit gaan nie maklik wees om hulle huis te

verkoop en na 'n aftreeoord te gaan nie - hy is bang daarvoor.
* Clyde se eie gesondheid: hy is oorgewig, hart het al aanmanings gegee - hy is 'n dokter
en ken die gevaartekens: gaan hy sterf aan ‘n hartaanval?

Kommentaar: Daar is geweldige druk op Clyde - hy is besig om in te gee.

Hoekom het hy gekom vir berading?
Sy agenda vir berading is dat die berader sy probleem moet oplos - neem dit weg!

Vrugte en dorings
Clyde is 'n eerlike mens en die feite vloei uit hom. Hy vertel van sy ontvlugting-probleme:
● Hy het begin drink en dit het onlangs toegeneem - hy is bekommerd daaroor.
● Hy het pornografie begin koop.

Clyde het 'n wilde lewe gehad op hoërskool en Universiteit tot voor sy bekering. Dit het alles
verander, maar nou sien hy dieselfde goed weer uitkom in sy lewe - hy het teruggeval in
dieselfde dinge!

Hy is veeleisend en negatief by die werk teenoor die mense wat onder hom werk. Die
apteker of susters in hospitaal dink nie dis 'n grap om onder Clyde te werk nie. In sy huwelik
is daar aanhoudend konflik. Soms baklei hy met sy vrou. Soms vermy hy konflik en trek hy
terug.
Denke:
Clyde voel of sy lewe uit beheer is - hy is verward en voel depressief. Hy wonder waaroor
gaan die lewe. Clyde is nie net verward nie, maar het ook ‘n skuldbesef omdat sy lewe in die
verkeerde rigting gaan.

Kommentaar:
Al die data hierbo is belangrik vir die berading, en die vraag is: Hoe kan ek as Bybelse
berader vir Clyde verstaan? Hoe sal ek die data uitmekaar haal? As berader het ek reeds 'n
gevoel vir Clyde se wêreld ontwikkel: sy druk, sy verlede, hede en toekoms, sy emosies,



ontvlugtings, verhoudings, sy werk. Dan is daar ook nog 'n bitterheid teen God. Hoe gaan ek
dit verstaan?

'n Bybelse berader gaan nie die proses kortwiek deur eenvoudige antwoorde nie. Die
Bybelse berader gaan hierdie data anders verstaan - nie moralisties of piëtisties nie – maar
realisties.

Daar moet deurgedring word na die vraag: Wat gaan in sy hart aan? Wat motiveer hom?
Wat is die afgode? Die berader moet dieper delf as die druk van die situasie, verder kyk as
sy reaksie op die druk met gedrag en woorde. Waarom dra hy hierdie dorings?

Om Clyde se gedrag beter te kan verstaan, kyk ons na die begeertes van sy hart:

1. Clyde lewe vir die prestasie in die ander mense se oë:
Dit is 'n vrees vir die opinie van mense. Wat dink die ander mense van hom? Dit verklaar
waarom hy homself so kan dryf:
Hy reageer met spanning op sy baas se opinie, want hy wil sy baas se aanvaarding hê.
Hy bly soms stil in ‘n argument, want hy wil sy vrou behaag.
Hy kapituleer voor sy ouers in sy loopbaankeuse en huwelikskeuse, want hy wil hulle
goedkeuring hê.
Hy het bitterheid teenoor God, want hy dink God straf hom.
Hy is depressief, want hy dink hy misluk in God se oë.

2. Sy optrede word ook gedryf deur: My prestasie in my eie oë:
Die eerste is vrees vir mense. Hierdie is egter sy eie standaarde wat hom motiveer / dryf. Hy
wil die beeld wat hy van homself het nastreef. Dit raak ingewikkeld hier: Sy skuldgevoelens
oor drank en pornografie gaan meer oor; dit pas nie in by sy beeld van homself nie. Hy is 'n
belangrike lid van die gemeenskap en hierdie beeld (pornografie en drink) pas nie. Hier is nie
skuld voor God wat hy kan bely nie - hy beoordeel dit self en gee die uitspraak. Dit verklaar
die tye wat hy hom onttrek van sy vrou.

3. Clyde word ook gemotiveer deur: Jou prestasie in my oë.
Clyde is veeleisend teenoor ander. Hy plaas hulle in die beskuldigdebank: mense by die
werk en sy vrou. Sy aggressie is gebore uit die begeerte dat ander sal presteer volgens sy
vereistes.

4. Valse beheer (afgode):
Die begeerte na goedkeuring is so sterk dat dit Clyde se hart beheer. Uit die oorheersende
begeerte (wortel) groei woorde en dade (slegte vrugte / dorings) soos aggressie, stres,
depressie en die verwaarlosing van sy gesin.

Die begeerte dat ander mense of jyself aan jou betekenis / identiteit gee, is die skat /afgod
wat Clyde beheer. Agter die afgod sit die mensemoordenaar, die Satan, wat Clyde wil
afbreek. Om aanvaarbaar te wees vir jouself en vir ander, stel Clyde geweldige hoë
standaarde aan homself en ander mense. Om die standaarde bereik, moet jy presteer. Maar
dit help nie, want jy is nooit goed genoeg nie. Jy dink jy slaag nooit nie. Jy dink negatief, jy’t
skuldbesef, depressie, moegheid. Hierdie denke lei tot verdere begeertes: om van die druk te
ontsnap deur pornografie en drank. Mense / Clyde kon hom nie laat goed voel oor homself
nie. Sal drank hom verlos, of net verder afbreek?



Daar is ander wortels ook, maar bogenoemde gee die groot prentjie!

Hierdie is 'n ingewikkelde gevalstudie – die sonde kompliseer immers die lewe. Die Bybelse
roete van die drie bome help die berader egter om al die fasette van die probleem te
verstaan: die druk (situasie), reaksie (vrugte / dorings) en wortels (begeertes / denke). Daar
kan van die gedrag deurgedring word na die (kern)wortels. Dan kan die persoon begelei
word tot ware hartsverandering en lewensherstel wat God verheerlik!

